
	ՀՀ ֆինանսների նախարարություն
	

	
	N 

	«Հայաստանի Հանրապետության կառավարության 2024 թվականի փետրվարի 23-ի N 263-Ն որոշման մեջ լրացում կատարելու մասին ՀՀ կառավարության որոշման նախագծի վերաբերյալ դիտողություններ չկան։
	Ընդունվել է։

	ՀՀ պետական եկամուտների կոմիտե

	27․03․2024թ.

	
	N 01/3-2/19151-2024

	«Հայաստանի Հանրապետության կառավարության 2024 թվականի փետրվարի 23-ի N 263-Ն որոշման մեջ լրացում կատարելու մասին» Հայաստանի Հանրապետության կառավարության որոշման նախագծի վերաբերյալ առաջարկում ենք նախագծով լրացվող 1․1-ին կետում «ցանկում ներառված» բառերից առաջ լրացնել «որոշմամբ սահմանվող» բառերը։
	Ընդունվել է։

	Արդարադատության նախարարություն
	

	
	N 

	«Հայաստանի Հանրապետության կառավարության 2024 թվականի փետրվարի 23-ի N 263-Ն որոշման մեջ լրացում կատարելու մասին ՀՀ կառավարության որոշման նախագծի վերաբերյալ հայտնում ենք հետևյալը՝
1. Նախագծի 1-ին կետով լրացվող նոր 1.1 կետի համաձայն՝ Եվրասիական տնտեսական միության տեխնիկական կանոնակարգերին համապատասխանության գնահատման վերաբերյալ փաստաթղթերը մաքսային մարմիններին ներկայացնելու ժամկետները՝ ըստ ցանկում ներառված յուրաքանչյուր Եվրասիական տնտեսական միության տեխնիկական կանոնակարգի սահմանվում են Հայաստանի Հանրապետության էկոնոմիկայի նախարարի հրամանով։
Այս առումով հարկ ենք համարում անդրադառնալ «Նորմատիվ իրավական ակտերի մասին» օրենքի 13-րդ հոդվածի 1-ին մասի դրույթներին, համաձայն որոնց՝ ենթաօրենսդրական նորմատիվ իրավական ակտը ունենում է նախաբան, որում նշվում է օրենսդրական իրավական ակտի հոդվածը կամ մասը, որը ներառում է Սահմանադրության 6-րդ հոդվածի 2-րդ մասով սահմանված լիազորող նորմեր:
ՀՀ Սահմանադրության 6-րդ հոդվածի 2-րդ մասի համաձայն՝ Սահմանադրության և օրենքների հիման վրա և դրանց իրականացումն ապահովելու նպատակով Սահմանադրությամբ նախատեսված մարմինները կարող են օրենքով լիազորվել ընդունելու ենթաօրենսդրական նորմատիվ իրավական ակտեր:
Անհրաժեշտ է նշել, որ Նախագծի 1-ին կետով կատարվող լրացումը խնդրահարույց է, ուստի Որոշման նախաբանում պետք է լրացնել այն լիազորող նորմը, որով հնարավորություն է նախատեսվում Հայաստանի Հանրապետության էկոնոմիկայի նախարարի հրամանով Նախագծի 1-ին կետով նախատեսված ժամկետները սահմանելու համար:
	Ընդունվել է։

	2. Նախագծի 2-րդ կետի համաձայն՝ սույն որոշումն ուժի մեջ է մտնում պաշտոնական հրապարակման պահից։
Այս կապակցությամբ, հարկ է նշել, որ «Նորմատիվ իրավական ակտերի մասին» օրենքի 23-րդ հոդվածի 1-ին մասի համաձայն՝ Նորմատիվ իրավական ակտերն ուժի մեջ են մտնում դրանցում սահմանված ժամկետներում, սակայն ոչ շուտ, քան դրանց պաշտոնական հրապարակմանը հաջորդող օրվանից, բացառությամբ այն դեպքերի, երբ օրենքով սահմանված է, որ տվյալ նորմատիվ իրավական ակտն ուժի մեջ է մտնում հրապարակվելուց հետո՝ անմիջապես:
Ուստի, ելնելով վերոգրյալից, անհրաժեշտ է Նախագծի ուժի մեւ մտնելու ժամկետները համապատասխանեցնել «Նորմատիվ իրավական ակտերի մասին օրենքի» պահանջներին:
	Ընդունվել է։

	Վարչապետի աշխատակազմի տեսչական մարմինների աշխատանքների համակարգման գրասենյակ
	26 03 2024թ․

	
	N 02/16.17/11253-2024 


	Նախարարական կոմիտեում Նախագծի քննարկման ժամանակ նշվել է, որ Նախագծի նպատակն է եվրոպական բարձրորակ ապրանքների, մասնավորապես, խաղալիքի և օծանելիքակոսմետիկական արտադրանքի՝ ՀՀ տարածք անխոչընդոտ ներմուծման համար իրավական հիմքերի ստեղծումը, որի վերաբերյալ սկզբունքային առարկություններ չկան։
2024 թվականի ապրիլի 1-ից ուժի մեջ է մտնելու կառավարության 2024 թվականի փետրվարի 23-ի N 263-Ն որոշումը, որի համաձայն՝ տեխնիկական կանոնակարգման օբյեկտ հանդիսացող գրեթե բոլոր ապրանքները ՀՀ տարածք ներմուծելիս՝ պետք է ներկայացվեն դրանց ԵԱՏՄ տեխնիկական կանոնակարգերին համապատասխանության գնահատման վերաբերյալ փաստաթղթեր: 
Մինչդեռ, Նախագծի ներկայացված ձևակերպումից ստացվում է, որ Էկոնոմիկայի նախարարին լիազորություն է վերապահվում սահմանելու մաքսային մարմիններին ներմուծող տնտեսավարող սուբյեկտների կողմից ԵԱՏՄ տեխնիկական կանոնակարգերին համապատասխանության գնահատման վերաբերյալ փաստաթղթերը ներկայացնելու ժամկետները, այլ ոչ թե «հետաձգելու» որոշ տեսակի ապրանքների դեպքում այդ պահանջի ուժի մեջ մտնելը, ինչը փաստորեն չի համապատասխանում Նախագծի հայտարարված նպատակին՝ հաշվի առնելով նաև այն, որ անդրադարձ չի արվում կառավարության 2024 թվականի փետրվարի 23-ի  N 263-Ն որոշմանը։ 
Ավելին, Նախագծով ոչ միայն տարբերակված չեն տնտեսավարող սուբյեկտները կամ ապրանքները, որոնց կարող է վերաբերել նման «հետաձգումը», այլ նաև առանձնացված չեն այն տեխնիկական կանոնակարգերը, որոնց մասով Էկոնոմիկայի նախարարը կարող է նման գործողություն կատարել։ Մասնավորապես, ներկայացված կարգավորումից ստացվում է, որ Էկոնոմիկայի նախարարի հրամանով ԵԱՏՄ տեխնիկական կանոնակարգերին համապատասխանության գնահատման վերաբերյալ փաստաթղթեր ներկայացնելու ժամկետի հետաձգում սահմանելը վերաբերում է ոչ միայն եվրոպական բարձրորակ ապրանքների, այլ նաև ցանկացած ծագման ապրանքների ներմուծման դեպքերին։ Ավելին, Էկոնոմիկայի նախարարի հրամանով այս արտոնությունը կարող է սահմանվել ոչ միայն խաղալիքի և օծանելիքակոսմետիկական արտադրանքի, այլ նաև տեխնիկական կանոնակարգման օբյեկտ հանիսացող ցանկացած այլ արտադրանքի՝ այդ թվում սննդամթերքի համար։ Արդյունքում, Նախագծով սահմանվող կարգավորումներով ոչ միայն չի ապահովվում հետապնդված նպատակի իրականացումը, այլ ստեղծվում է  հակառակ իրավիճակը, երբ եվրոպական բարձրորակ ապրանքների հետ միաժամանակ ՀՀ տարածք անխոչընդոտ մուտքի հնարավորություն են ստանում նաև ցանկացած, այդ թվում՝ անորակ ապրանք։ Առաջարկվող մոտեցումն այդպիսով անհավասար մրցակցային պայմաններ է ստեղծում նաև այդ ապրանքները ներմուծող տնտեսավարողների համար, քանի որ բարձրորակ արտադրանքը, որը ակնհայտորեն ունենալու է ավելի բարձր գին, պետք է մրցի ցածր գին ունեցող անհայտ ծագման այլ արտադրանքների հետ։
Կարգավորման արդյունքում նաև հնարավորություն է ստեղծվում հանրահայտ բրենդերի արտադրանքների անվան տակ շուկայահանել կեղծ արտադրանք՝ վնասելով նաև հենց այդ արտադրողների բիզնես շահերը, մինչդեռ սահմանին համապատասխանության գնահատման փաստաթղթի առկայության ստուգման պարագայում նման ռիսկերը կկանխվեին։
Առաջարկվող կարգավորումը վիճելի է նաև այն ասպեկտից, որ ԵԱՏՄ տեխնիկական կանոնակարգերին համապատասխանության գնահատման վերաբերյալ փաստաթղթեր ներկայացնելու պահանջի հետաձգումը Էկոնոմիկայի նախարարին վերապահելը ստեղծում է շահերի բախման իրավիճակ այն առումով, որ վերջինս, լինելով որակի ենթակառուցվածի ոլորտի քաղաքականության զարգացման պատասխանատուն, միաժամանակ հետաձգելու է հենց այդ ոլորտի կենսունակ գործողությամբ պայմանավորված պահաջի կատարումը։ Եվ սա այն դեպքում, երբ որակի ենթակառուցվածի զարգացումը ունի կարևոր տնտեսական նշանակություն։
	Չի ընդունվել։
Եվրոպական ապրանքների ՀՀ ներմուծման ժամանակ արտողնություններ չեն կարող  տրամադրվել, քանի որ այն հակասում է Հայաստանի Հանրապետության կողմից ստանձնած պարտավորություններին ինչպես «Առևտրի տեխնիկական խոչընդոտների մասին համաձայնագիր», այնպես էլ «Առևտրի համաշխարհային կազմակերպության Մաքսերի և առևտրի գլխավոր համաձայնագիր» փաստաթղթերով։ Մասնավորապես, համաձայն «Առևտրի տեխնիկական խոչընդոտների մասին» Համաձայնագրի 2-րդ հոդվածի «Անդամներն ապահովում են, որ, տեխնիկական կանոնակարգերի հետ կապված՝ ցանկացած Անդամի տարածքից ներմուծված արտադրանքների նկատմամբ ցուցաբերվի ոչ պակաս բարենպաստ մոտեցում, քան այն, որ ցուցաբերվում է տեղական ծագում ունեցող նման արտադրանքների և ցանկացած այլ երկրում ծագող նման արտադրանքների նկատմամբ։»։





